
Ti facissi vìdiri 

 

Ti facissi séntiri na veru fìmmina,  

ti facissi séntiri li campani di San Petru, 

ti facissi séntiri lu trimuliu 'nta lu cori,  

ti facissi séntiri lu caluri d'un vulcanu. 

 

Ti facissi vìdiri li stiddi di mezziò,  

ti facissi vìdiri la luna 'ntra jornu,  

ti facissi vìdiri lu suli di notti,  

ti facissi vìdiri lu mari tuttu d'oru. 

 

Si mi dàssitu na vasata  

ti facissi séntiri e vìdiri  

ancora milli cosi ... cosi, 

ca tu, nun nna vistu mà. 

 

Ti facissi Vìdirii ... ti facissi vìdiri ... 

ti facissi vìdiri ... nenti! Nenti! 

Ti 'staiu dicennu sulu fissarìi 

pi na vasata nun sacciu cchiù chi dìriti. 

 

Na cosa sula ti facissi vìdiri veramenti, 

unni si capissi lu beni chi ti vogliu, 

unni l'emozioni fa véniri lu trimulìu, 

unni si vidissi l'amuri chi haiu pi tia. 

 

Ti facissi vìdiri lu me cori. 

